
Shri Krishna Stotra Shri Mahadevakrita

శ్రీకృష్ణస్తోత్రమ్    శ్రీమహాదేవకృతమ్

శ్రీమహాదేవ  ఉవాచ -

పరం బ్రహ్మ  పరం ధామ పరం జ్యోతిః సనాతనమ్ ।
నిర్లిప్తం   పరమాత్మానం నమామ్యఖిలకారణమ్ ॥ ౧॥
స్థూలాత్స్థూలతమం   దేవం సూక్ష్మాత్సూక్ష్మతమం పరమ్ ।
సర్వదృశ్యమదృశ్యం చ స్వేచ్ఛాచారం నమామ్యహమ్ ॥ ౨॥
సాకారం చ నిరాకారం సగుణం నిర్గుణం  ప్రభుమ్  ।
సర్వాధారం చ సర్వం చ స్వేచ్ఛారూపం నమామ్యహమ్ ॥ ౩॥
అతీవ కమనీయం చ రూపం నిరుపమం విభుమ్ ।
కరాలరూపమత్యన్తం బిభ్రతం  ప్రణమామ్యహమ్  ॥ ౪॥
కర్మణః కర్మరూపం తం సాక్షిణం సర్వకర్మణః ।
ఫలం చ ఫలదాతారం సర్వరూపం నమామ్యహమ్ ॥ ౫॥
స్రష్టా  పాతా చ సంహర్తా కలయామూర్తిభేదతః ।
నానామూర్తిః కలాంశేన యః పుమాంస్తం నమామ్యహమ్ ॥ ౬॥
స్వయం ప్రకృతిరూపశ్చ  మాయయా చ స్వయం పుమాన్ ।
తయోః పరం స్వయం శశ్వత్తన్నమామి పరాత్పరమ్ ॥ ౭॥
స్త్రీపున్నపుంసకం  రూపంయో బిభర్తి స్వమాయయా ।
స్వయం మాయా స్వయం మాయీయో దేవస్తం నమామ్యహమ్ ॥ ౮॥
తారకం సర్వదుఃఖానాం సర్వకారణకారణమ్ ।
ధారకం సర్వవిశ్వానాం సర్వబీజం నమామ్యహమ్ ॥ ౯॥
తేజస్వినాం రవిర్యో హి సర్వజాతిషు వాడవః ।
నక్షత్రాణాం  చ యశ్చన్ద్రస్తం   నమామి జగత్ప్రభుమ్ ॥ ౧౦॥
రుద్రాణాం  వైష్ణవానాం   చ జ్ఞానినాం యో హి శఙ్కరః ।
నాగానాంయో హి శేషశ్చ తం నమామి జగత్పతిమ్ ॥ ౧౧॥

శ్రీకృష్ణస్తోత్రమ్    శ్రీమహాదేవకృతమ్

ప్రజాపతీనాం యో బ్రహ్మా  సిద్ధానాం  కపిలః స్వయమ్ ।
సనత్కుమారో మునిషు తం నమామి జగద్గురుమ్  ॥ ౧౨॥
దేవానాంయో హి విష్ణుశ్చ  దేవీనాం ప్రకృతిః  స్వయమ్ ।
స్వాయమ్భువో మనూనాంయోమానవేషు వైష్ణవః   ।
నారీణాం శతరూపా చ బహురూపం నమామ్యహమ్ ॥ ౧౩॥
ఋతూనాంయో వసన్తశ్చ మాసానాం మార్గశీర్షకః   ।
ఏకాదశీ తిథీనాం చ నమామ్యఖిలరూపిణమ్ ॥ ౧౪॥
సాగరః సరితాం యశ్చ పర్వతానాం హిమాలయః ।
వసున్ధరా  సహిష్ణూనాం  తం సర్వం ప్రణమామ్యహమ్  ॥ ౧౫॥
పత్రాణాం  తులసీపత్రం  దారురూపేషు చన్దనమ్  ।
వృక్షాణాం కల్పవృక్షో యస్తం నమామి జగత్పతిమ్ ॥ ౧౬॥
పుష్పాణాం పారిజాతశ్చ సస్యానాం ధాన్యమేవ చ ।
అమృతం భక్ష్యవస్తునాం నానారూపం నమామ్యహమ్ ॥ ౧౭॥
ఐరావతో గజేన్ద్రాణాం  వైనతేయశ్చ  పక్షిణామ్ ।
కామధేనుశ్చ ధేనూనాం సర్వరూపం నమామ్యహమ్ ॥ ౧౮॥
తైజసానాం  సువర్ణం  చ ధాన్యానాం యవ ఏవ చ ।
యః కేసరీ పశూనాం చ వరరూపం నమామ్యహమ్ ॥ ౧౯॥
యక్షాణాం చ కుబేరోయో గ్రహాణాం  చ బృహస్పతిః ।
దిక్పాలానాం మహేన్ద్రశ్చ  తం నమామి పరం వరమ్ ॥ ౨౦॥
వేదసఙ్ఘశ్చ  శాస్త్రాణాం  పణ్డితానాం  సరస్వతీ ।
అక్షరాణామకారో యస్తం ప్రధానం  నమామ్యహమ్ ॥ ౨౧॥
మన్త్రాణాం  విష్ణుమన్త్రశ్చ   తీర్థానాం  జాహ్నవీ స్వయమ్ ।
ఇన్ద్రియాణాం  మనోయోహి సర్వశ్రేష్ఠం   నమామ్యహమ్ ॥ ౨౨॥
సుదర్శనం చ శస్త్రాణాం  వ్యాధినాం వైష్ణవో   జ్వరః ।
తేజసాం బ్రహ్మతేజశ్చ  వరేణ్యం తం నమామ్యహమ్ ॥ ౨౩॥
బలం యో వై బలవతాం మనో వై శీఘ్రగామినామ్  ।
కాలః కలయతాంయో హి తం నమామి విలక్షణమ్ ॥ ౨౪॥

శ్రీకృష్ణస్తోత్రమ్    శ్రీమహాదేవకృతమ్

జ్ఞానదాతా  గురూణాం చ మాతృరూపశ్చ బన్ధుషు  ।
మిత్రేషు  జన్మదాతా యస్తం సారం ప్రణమామ్యహమ్  ॥ ౨౫॥
శిల్పినాం విశ్వకర్మా యః కామదేవశ్చ రూపిణామ్ ।
పతివ్రతా  చ పత్నీనాం నమస్యం తం నమామ్యహమ్ ॥ ౨౬॥
ప్రియేషు  పుత్రరూపో యో నృపరూపో నరేషు చ ।
శాలగ్రామశ్చ  యన్త్రాణాం  తం విశిష్టం  నమామ్యహమ్ ॥ ౨౭॥
ధర్మః కల్యాణబీజానాం వేదానాం సామవేదకః ।
ధర్మాణాం సత్యరూపోయో విశిష్టం  తం నమామ్యహమ్ ॥ ౨౮॥
జలే శైత్యస్వరూపో యో గన్ధరూపశ్చ  భూమిషు ।
శబ్దరూపశ్చ  గగనే తం ప్రణమ్యం  నమామ్యహమ్ ॥ ౨౯॥
క్రతూనాం  రాజసూయోయోగాయత్రీ ఛన్దసాం  చ యః ।
గన్ధర్వాణాం  చిత్రరథస్తం  గరిష్ఠం  నమామ్యహమ్ ॥ ౩౦॥
క్షీరస్వరూపో గవ్యానాం పవిత్రాణాం  చ పావకః ।
పుణ్యదానాం చ యః స్తోత్రం  తం నమామి శుభప్రదమ్  ॥ ౩౧॥
తృణానాం కుశరూపోయో వ్యాధిరూపశ్చ వైరిణామ్  ।
గుణానాం శాన్తరూపో యశ్చిత్రరూపం  నమామ్యహమ్ ॥ ౩౨॥
తేజోరూపో జ్ఞానరూపః  సర్వరూపశ్చయో మహాన్ ।
సర్వానిర్వచనీయం చ తం నమామి స్వయం విభుమ్ ॥ ౩౩॥
సర్వాధారేషుయో వాయుర్యథాఽఽత్మా నిత్యరూపిణామ్ ।
ఆకాశో వ్యాపకానాంయో వ్యాపకం తం నమామ్యహమ్ ॥ ౩౪॥
వేదానివర్చనీయం యన్న స్తోతుం పణ్డితః  క్షమః ।
యదనిర్వచనీయం చ కో వా తత్స్తోతుమీశ్వరః  । ౩౫॥
వేదా న శక్తా యం స్తోతుం జడీభూతా సరస్వతీ ।
తం చ వాఙ్మనసాపారం కో విద్వాన్స్తోతుమీశ్వరః  ॥ ౩౬॥
శుద్ధతేజస్స్వరూపం  చ భక్తాఽనుగ్రహవిగ్రహమ్   ।
అతీవ కమనీయం చ శ్యామరూపం నమామ్యహమ్ ॥ ౩౭॥
ద్విభుజం మురలీవక్త్రం  కిశోరం సస్మితం ముదా ।
శశ్వద్గోపాఙ్గనాభిశ్చ   వీక్ష్యమాణం నమామ్యహమ్ ॥ ౩౮॥

శ్రీకృష్ణస్తోత్రమ్    శ్రీమహాదేవకృతమ్

రాధయా దత్తతామ్బూలం భుక్తవన్తం  మనోహరమ్ ।
రత్నసింహాసనస్థం  చ తమీశం ప్రణమామ్యహమ్  ॥ ౩౯॥
రత్నభూషణభూషాఢ్యం సేవితం శ్వేతచామరైః  ।
పార్షదప్రవరైర్గోపకుమారైస్తం       నమామ్యహమ్ ॥ ౪౦॥
వృన్దావనాన్తరే  రమ్యే రాసోల్లాససముత్సుకమ్  ।
రాసమణ్డలమధ్యస్థం   నమామి రసికేశ్వరమ్ ॥ ౪౧॥
శతశ‍ృఙ్గే మహాశైలే  గోలోకే రత్నపర్వతే ।
విరజాపులినే రమ్యే ప్రణమామి  విహారిణమ్ ॥ ౪౨॥
పరిపూర్ణతమం  శాన్తం రాధాకాన్తం మనోహరమ్ ।
సత్యం బ్రహ్మస్వరూపం  చ నిత్యం కృష్ణం  నమామ్యహమ్ ॥ ౪౩॥

॥ ఫలశ్రుతిః  ॥
శ్రీకృష్ణస్య   స్తోత్రమిదం  త్రిసన్ధ్యం   యః పఠేన్నరః ।
ధర్మార్థకామమోక్షాణాం  స దాతా భారతే భవేత్ ॥ ౪౪॥
హరిదాస్యం హరౌ భక్తిం లభేత్స్తోత్రప్రసాదతః    ।
ఇహ లోకే జగత్పూజ్యో విష్ణుతుల్యో  భవేద్ధ్రువమ్  ॥ ౪౫॥
సర్వసిద్ధేశ్వరః  శాన్తోఽప్యన్తేయాతి హరేః పదమ్ ।
తేజసా యశసా భాతి యథా సూర్యో మహీతలే ॥ ౪౬॥
జీవన్ముక్తః కృష్ణభక్తః   స భవేన్నాత్ర సంశయః ।
అరోగీ గుణవాన్విద్వాన్పుత్రవాన్ధనవాన్సదా   ॥ ౪౭॥
షడభిజ్ఞో దశబలో మనోమాయీ భవేద్ధ్రువమ్  ।
సర్వజ్ఞః  సర్వదశ్చైవ  స దాతా సర్వసమ్పదామ్ ॥ ౪౮॥
కల్పవృక్షసమః శశ్వద్భవేత్కృష్ణప్రసాదతః   ।
ఇత్యేవం కథితం స్తోత్రం  వత్స త్వం గచ్ఛ పుష్కరమ్ ॥ ౪౯॥
తత్ర కృత్వా మన్త్రసిద్ధిం   పశ్చాత్ప్రాప్స్యసి వాఞ్ఛితమ్ ।
త్రిస్సప్తకృత్వో   నిర్భూపాం కురు పృథ్వీం యథాసుఖమ్ ।
మమాఽఽశిషా మునిశ్రేష్ఠ  శ్రీకృష్ణస్య   ప్రసాదతః  ॥ ౫౦॥

శ్రీకృష్ణస్తోత్రమ్    శ్రీమహాదేవకృతమ్

॥ ఇతి శ్రీబ్రహ్మవైవర్తే     మహాపురాణే తృతీయే గణపతిఖణ్డే
నారదనారాయణసంవాదే స్తవప్రదానం  నామ
ద్వాత్రింశతమోఽధ్యాయే  శ్రీకృష్ణస్తోత్రం    సమ్పూర్ణమ్  ॥

Shri Krishna Stotra Shri Mahadevakrita

